Félagsfundur hjá Skákfélaginu Goðanum 8. september 2010.
Haldinn í Litlu Laugaskóla í Reykjadal.

Mættir: Hermann A, form. Jakob Sævar Sig, Smári Sig, Sigurbjörn Ásm, Rúnar Ísleifs, Ármann og Sighvatur ritari.

Fyrst var drukkið kaffi enda vísindalega sannað að koffein örvar heilasellurnar. Svo var tekið í nefið áður en fundur var settur af formanni Hermanni sem bauð félaga velkomna. Gerði hann grein fyrir dagskrá fundarins sem var: Æfinga-og mótaáætlun, deildakeppnin og önnur mál.

1. mál  Æfinga-og mótaáætlun 
Hermann lagði fram æfinga-og mótaáætlun fyrir hönd stjórnar félagsins. Æfingaáætlunin var umsvifalaust samþykkt. Hermann lagði til að sú breyting yrði gerð á Haustmóti Goðans að tefldar yrðu fimm keppnisskákir, í stað atskáka og keppnisskáka eins og áður hefur verið. Samþykkt var að fara að tillögu formanns sem þótti vandlega ígrunduð enda verður senn hætt að telja atskákstig. Heyrðist á fundinum að sunnanmenn væri hættir að nenna að telja. 

Þá varpaði Hermann  form. þeirri hugmynd fram að Skákþing Goðans yrði haldið tvær helgar í röð, sjö umferðir alls. Samþykkt var að fela formanni að útfæra þessa hugmynd þannig að mótið tæki sem stystan tíma.

Þá ræddi Hermann form. um vilja sinn til að koma móti við austfirðinga í kring sem finna sig einangraða vegna vegalengda. Samþykkt að fela formanni að koma til móts við austfirðinga að þessu leyti og koma móti á dagskrá fyrir austan í samráði við þá, helst fyrir jól.

2. mál: Deildakeppnin 
Hermann form. lagði fram keppendalista sem var býsna feitletraður til að byrja með og rauðleitur þegar neðar dró. Sýndist félögum að gert væri upp á milli félaga eftir því hvort þeir væru ,,feitir” eða ,,rauðir”, eða vart sýnilegir á pappírnum sökum prentsvertuleysis. Hermann form. lagði ákaflega mikla áherslu á það að hér væri einungis um uppkast að ræða. Til að koma í veg fyrir ,,átök” á fundinum var borin upp tillaga að formanni yrði falið með hjálp góðra vætta úr ,,þinginu” að raða saman þremur keppnissveitum sem félaginu yrði sómi af að tefla fram í deildakeppninni í október. Var það samþykkt.

Hermann form. lagði því næst fram ferðatilhögun fyrir deildakeppnina sem var samþykkt.

3. mál  - Önnur mál 
Formanni var mikið niðri fyrir. Greindi hann frá því að Verkalýðsfélagið Framsýn hefði ákveðið að halda skuli árlegt Framsýnarmót í skák með glæsilegum stuðningi verkalýðsfélagsins sem gefur öll verðlaun og auglýsir mótið. Verkalýðsfélagið Framsýn hefur verið dyggur bakhjarl Goðans sem hefur fengið að nota húsakynni félagsins endurgjaldslaust. Svo verður áfram í glæsilegum endurnýjuðum húsakynnum félagsins. Samþykkt var að árlegt Haustmót Goðans héti hér eftir Framsýnarmótið í skák. Þá var samþykkt að Goðinn standi fyrir árlegu Páskahraðskákmóti með viðeigandi verðlaunum.

Þá ræddi formaður Hermann um fjáraflanir félagsins en nauðsynlegt er að styrkja fjárhag félagsins en félögum fjölgar nærri því á hverjum degi enda eru almenn tengsl milli félaga með því betra sem gerist í skákheiminum á Íslandi. Þar eru sumir fremstir meðal jafningja. 

Fleira ekki rætt. Fundi slitið kl. 21.52 og léttara hjal tekið upp yfir hraðskákum sem í hönd fóru fram undir miðnætti er ritari hélt heim á leið og velti fyrir sér hvað hefði eiginlega verið í kaffinu?

Sighvatur Karlsson, ritari.

